
Журнал включён в перечень журна-

Ответственный за выпуск:
О. Чориев

Редакторы: 
Е. Ярмолик, И� . Махмудов, 
Э. Мустафаев, К. Абдувалиева, 
Ф. Мухаммадиева, М. Шарифова, 
Ш. Бекназарова, Э. Шарипов

Корректор: 
М. Турсунов

Технический редактор: 
У. Сапаев 

Дизайнер:
Д. Ражапов

Адрес редакции:
100047.  Город Ташкент, 

Annotatsiya. Mazkur maqolada Oʻzbekiston Respublikasining Fuqarolik protsessual 
kodeksida arizani koʻrmasdan qoldirish institutining huquqiy asoslari, amaliyotdagi muammolari 
va xususiy shikoyat kiritish imkoniyatining cheklanganligi tahlil qilinadi. Tadqiqotning 
maqsadi – arizani koʻrmasdan qoldirishga oid qonunchilik normalarining samaradorligini 
oʻrganish, amaliyotda yuzaga kelayotgan taraflarning protsessual huquqlarini cheklovchi 
holatlarni aniqlash va ushbu qonun normalarini takomillashtirish boʻyicha takliflar ishlab 
chiqishdan iborat. Tadqiqot metodologiyasi sifatida qonun hujjatlari, sud amaliyoti misollari 
va Oliy Sud rasmiy javoblari asosida huquqiy tahlil qoʻllandi. Natijalar shuni koʻrsatdiki, 
Oʻzbekiston Respublikasi Fuqarolik protsessual kodeksining 123-moddasidagi mavjud cheklovlar 
fuqarolarning sud himoyasi huquqini toʻliq taʼminlamayapti, davlat boji summasi katta miqdorda 
undirilib, sud qaroriga yuqori instansiyada shikoyat qilish imkoniyatining yoʻqligi amaliy 
muammolarni keltirib chiqarmoqda. Muammo sudning adolatli muhokama va protsessual tenglik 
tamoyillariga zid ekanligi, shuningdek, fuqarolarning konstitutsiyaviy huquqlarini cheklashi 
bilan tavsiflanadi. Ish natijalari Oʻzbekiston Respublikasi Fuqarolik protsessual kodeksining 
123-moddasini qayta koʻrib chiqish, barcha arizani koʻrmasdan qoldirish ajrimlari ustidan 
xususiy shikoyat kiritish huquqini joriy etish lozimligini koʻrsatadi. Taklif etilgan oʻzgartirishlar 
sudning qarorlarini yuqori instansiyada qayta koʻrib chiqish imkonini yaratib, huquqiy aniqlik va 
protsessual tenglikni taʼminlashga xizmat qiladi. Ushbu natijalar qonunchilikni takomillashtirish 
hamda fuqarolarning sud orqali samarali huquqiy himoyasini mustahkamlash sohasida amaliy 
ahamiyatga ega.

Kalit soʻzlar: arizani koʻrmasdan qoldirish, xususiy shikoyat, sud amaliyoti, protsessual huquq, davlat 
boji, qonunchilik takomillashuvi 

ОСТАВЛЕНИЕ ЗАЯВЛЕНИЯ БЕЗ РАССМОТРЕНИЯ И ПРАВО НА ЧАСТНУЮ ЖАЛОБУ: 
ПРАКТИКА, ПРОБЛЕМЫ И ПРЕДЛОЖЕНИЯ

Султонова Севинч Бекмурод кизи,
студентка Ташкентского государственного 

юридического университета

Мирзаев Ислoмжон Хушназар угли,
преподаватель Института переподготовки 

и повышения квалификации юридических кадров 
при Министерстве юстиции Республики Узбекистан,

адвокат АФ BLG

Аннотация. В настоящей статье анализируются правовые основы института оставления 
заявления без рассмотрения в Гражданском процессуальном кодексе Республики Узбекистан, его 
практические проблемы, а также ограниченность возможности подачи частной жалобы. Цель 
исследования заключается в изучении эффективности норм законодательства об оставлении 
заявления без рассмотрения, выявлении практических ситуаций, ограничивающих процессуальные 
права сторон, и разработке предложений по совершенствованию соответствующих норм. В 
качестве методологии исследования использовался правовой анализ на основе законодательных 
актов, примеров судебной практики и официальных разъяснений Верховного суда. Результаты 
показали, что существующие ограничения, установленные в статье 123 Гражданского 
процессуального кодекса Республики Узбекистан, не в полной мере обеспечивают право 
граждан на судебную защиту: взыскание государственной пошлины в значительном размере 
и отсутствие возможности обжалования судебного определения в вышестоящей инстанции 
создают трудности на практике. Данная проблема выражается в противоречии принципам 
справедливого судебного разбирательства и процессуального равенства, а также в ограничении 
конституционных прав граждан. Полученные выводы указывают на необходимость пересмотра 
статьи 123 Гражданского процессуального кодекса Республики Узбекистан и введения права 
на подачу частной жалобы на все определения об оставлении заявления без рассмотрения. 
Предлагаемые изменения создадут возможность пересмотра судебных актов вышестоящей 
инстанцией, что будет способствовать обеспечению правовой определённости и процессуального 
равенства. Результаты исследования имеют практическое значение для совершенствования 
законодательства и укрепления эффективной судебной защиты прав граждан.

Ключевые слова: оставление заявления без рассмотрения, частная жалоба, судебная 
практика, процессуальное право, государственная пошлина, совершенствование законодательства

DISMISSAL OF AN APPLICATION WITHOUT CONSIDERATION AND THE RIGHT TO A 
PRIVATE COMPLAINT: PRACTICE, PROBLEMS AND PROPOSALS

Sultonova Sevinch Bekmurod kizi,
Student at Tashkent State University of Law

Mirzaev Islomjon Khushnazar ugli,
Lecturer at Institute for Retraining and 
Advanced Training of Legal Personnel,

Lawyer at “BLG” Law Firm

Abstract. This article analyzes the legal basis of the institution of leaving an application without 
consideration in the Civil Procedure Code of the Republic of Uzbekistan, problems in practice, and the 

Kirish
Oʻzbekiston Respublikasining Fuqarolik 

protsessual kodeksida (FPK) daʼvo arizasini 
koʻrmasdan qoldirish instituti protsessual 
huquqni tartibga soluvchi muhim mexanizm-
lardan biridir. FPKning 122–123-moddalari 
mazkur institutning huquqiy asosini belgi-
laydi. Uning asosiy maqsadi – sud tizimiga 
asossiz arizalar bilan ortiqcha yuklama ber-
maslik va protsessual tartibga rioya etilishini 
taʼminlashdir. Biroq amaliyotda ushbu nor-
malar ayrim hollarda tara�larning protsessual 
huquqlarini cheklashga olib kelayotgan ho-
latlar uchramoqda. Xususan, 123-moddadagi 
xususiy shikoyat qilish imkoniyatining chek-
langanligi fuqarolarning konstitutsiyaviy hu-
quqini toʻlaqonli amalga oshirishiga toʻsqinlik 
qilmoqda [1].

Mamlakatimizda soʻnggi yillarda odil 
sudlov sifatini oshirish, sud hokimiyatining 
mustaqilligini, sudlarning ochiqligi va shaf-
fo�ligini taʼminlash maqsadida sud-huquq 
tizimida keng koʻlamli islohotlar amalga 
oshirilmoqda. Ushbu islohotlar doirasida 
nafaqat sud jarayonlarining samaradorligi 
oshmoqda, balki sud tizimining jamiyatdagi 
obroʻ-eʼtibori ham mustahkamlanmoqda. Shu 
bois protsessual huquq normalarini takomil-
lashtirish va amaliyotda ularni qoʻllashdagi 

muammolarni aniqlash, ularni bartaraf etish 
yuzasidan ilmiy-amaliy tadqiqotlar muhim 
ahamiyat kasb etadi.

Fuqarolik protsessual kodeksining 
123-moddasidagi xususiy shikoyat mexa-
nizmi, ayniqsa, eʼtibor talab qiladi, chunki 
uning cheklovlari fuqarolarning sud muho-
fazasi huquqini toʻlaqonli amalga oshirishiga 
maʼlum maʼnoda salbiy taʼsir koʻrsatmoqda. 
Mazkur institut samarali ishlashi uchun fu-
qaro manfaatlarini himoya qilishda muhim 
vosita sifatida sud tizimidagi islohotlar bilan 
uygʻunlashgan holda takomillashtirilishi lo-
zim.

Shu bois, maqolaning maqsadi – FPKning 
123-moddasida nazarda tutilgan xususiy shi-
koyat qilish mexanizmining amaldagi chek-
lovlarini puxta tahlil qilish, fuqarolarning sud 
muhofazasi huquqiga ushbu cheklovlarning 
taʼsirini aniqlash va uni takomillashtirish 
boʻyicha huquqiy takli�lar ishlab chiqishdir. 
Bu esa sud-huquq tizimidagi islohotlarning 
yanada samarali boʻlishiga hissa qoʻshadi 
hamda fuqarolarning sudga boʻlgan ishonchi-
ni mustahkamlashga xizmat qiladi.

Material va metodlar
Mazkur mavzu boʻyicha huquqiy adabi-

yotlar va qonunchilikni tahlil qilish shuni 
koʻrsatadiki, oʻxshash protsessual institutlar 

limited possibility of �iling a private complaint. The purpose of the research is to study the effectiveness of 
legislative norms on leaving an application without consideration, to identify circumstances that restrict 
the procedural rights of the parties arising in practice, and to develop proposals for improving the 
norms of this law. As a research methodology, legal analysis was used based on legislative acts, examples 
of judicial practice, and of�icial responses of the Supreme Court. The results showed that the existing 
restrictions in Article 123 of the Civil Procedure Code of the Republic of Uzbekistan do not fully ensure the 
right of citizens to judicial protection, a large amount of state duty is collected, and the impossibility of 
appealing a court decision to a higher court creates practical problems. The problem is characterized by 
the fact that the court contradicts the principles of fair trial and procedural equality, as well as restricts 
the constitutional rights of citizens. The results of the work show that it is necessary to review Article 
123 of the Civil Procedure Code of the Republic of Uzbekistan and introduce the right to �ile a private 
complaint against rulings on leaving all applications without consideration. The proposed amendments 
will allow for the review of court decisions in higher instances and serve to ensure legal clarity and 
procedural equality. These results are of practical importance in the �ield of improving legislation and 
strengthening the effective legal protection of citizens through the courts.

Keywords: dismissal of claim without consideration, private complaint, judicial practice, procedural 
law, state duty, legislative improvement

boshqa kodekslarda kengroq huquqiy im-
koniyatlar bilan tartibga solingan [2]. Tad-
qiqotning asosiy materiali sifatida FPKning 
122–123-moddalari, sud amaliyoti materi-
allari, Oliy Sudning rasmiy javoblari hamda 
tegishli protsessual kodekslar tahlil qilindi.

Tadqiqotda normativ-huquqiy tahlil, taq-
qoslama-huquqiy tahlil, empirik yondashuv 
va amaliy holatlarni tahlil qilish usullari 
qoʻllandi. Tadqiqot obyekti sifatida daʼvo 
arizasini koʻrmasdan qoldirish institutining 
amalda tartibga solinishi va uning huquqiy 
oqibatlari tanlandi.

Tadqiqot natijalari
FPKning 122-moddasida arizani 

koʻrmasdan qoldirishning huquqiy asoslari 
belgilangan. Kodeksning 123-moddasida 
esa faqat ayrim bandlar asosida chiqarilgan 
ajrimlar ustidan xususiy shikoyat (protest) 
berilishi mumkinligi koʻrsatilgan. Jumladan, 
faqat 5-, 6-, 7- va 102-bandlarga doir ajrimlar 
ustidan xususiy shikoyat qilishga ruxsat 
berilgan [3]. Qolgan hollarda, jumladan, 1-, 
3-, 4-, 8-, 9-, 10-, 11-, 91-, 101- va 103-band-
larda koʻrsatilgan hollarda chiqarilgan ajrim 
ustidan yuqori instansiyaga murojaat qilish 
imkoniyati belgilanmagan. Amaliyotda FPK 
123-moddasida nazarda tutilgan xususiy shi-
koyat faqat ayrim hollarda qoʻllanadi. Bu esa 
tara�larning qonuniy manfaatlarini himoya 
qilishda samaradorlikning pasayishiga olib 
kelmoqda. Quyidagi amaliy holat bunga yor-
qin misol boʻla oladi.

Tumanlararo fuqarolik ishlari boʻyicha 
sud tomonidan daʼvogar vakili yozgan arizaga 
asosan daʼvo arizasi FPKning 122-moddasi 
9-bandiga tayangan holda koʻrmasdan 
qoldirilgan. Shu bilan birga, sud FPKning 
138-moddasi 3-qismiga asoslanib, javobgar-
dan 17 770 160 soʻm miqdorida davlat boji 
undirilishini belgilovchi ajrimni chiqargan. 
Bu holatda bir qator muhim huquqiy masala-
lar vujudga kelgan:

Birinchidan, daʼvo mohiyatan sud tomo-
nidan koʻrib chiqilmagan. Sud daʼvo maz-
munini tahlil etmagan, tara�larning dalil va 

eʼtirozlarini baholamagan, natijada daʼvoning 
asosli yoki asossizligi yuzasidan hech qanday 
huquqiy xulosa bildirmagan. Bu esa sud mu-
hokamasi prinsiplariga zid hisoblanadi.

Ikkinchidan, daʼvogarning talablari 
javobgar tomonidan ixtiyoriy ravishda 
bajarilmagan. Yaʼni talabning javobgar tomo-
nidan qondirilgani toʻgʻrisida hujjatli dalillar 
mavjud emas. Ish hujjatlarida daʼvogarning 
arizani koʻrmasdan qoldirish haqidagi arizasi 
mavjud, ammo nima sababdan bunday ariza 
kiritilgani koʻrsatilmagan. Bunday sharo-
itda daʼvogarning bir tomonlama arizasiga 
tayanib chiqarilgan ajrim javobgarning hu-
quqiy holatiga bevosita taʼsir koʻrsatmoqda. 
Masalan, shunday holatlarda tara�lar oʻzaro 
kelishuvga erishgan boʻlsa-yu, sud arizani 
FPKning 122-moddasi 9-bandiga koʻra 
koʻrmasdan qoldirgan boʻlsa yoki daʼvogar 
oʻziga maʼlum boshqa sabablarga koʻra ariza-
ni shunchaki koʻrmasdan qoldirishni soʻragan 
boʻlsa, sud esa davlat bojini javobgardan 
undirib qoʻygan boʻlsa, bu masala qanday hal 
qilinishi kerak?

Uchinchidan, sud ajrimi asosida javobgar-
ga sezilarli moliyaviy majburiyat – 17 mln 
soʻmdan ortiq davlat boji toʻlovi yuklangan. 
Ammo mazkur ajrim ustidan shikoyat qilish 
imkoniyati mavjud emas. Aslida davlat boji 
summasining katta yoki kichikligi ahamiyat-
siz, qancha boʻlishidan qatʼi nazar, sud qarori 
qonuniy boʻlishi kerak. Lekin davo summasi, 
masalan, 2 mlrd soʻm boʻlsa, ushbu sum-
madan 80 mln soʻm davlat boji hisoblanadi. 
Bu esa masalaning qanchalik dolzarbligini 
koʻrsatadi. Mavjud holat nafaqat sud qaro-
rining qonuniyligini yuqori instansiyada 
baholashga toʻsqinlik qiladi, balki javobgarni 
samarali huquqiy himoyadan ham mahrum 
etadi. 

Natijada yuqorida keltirilgan holatlarda 
javobgar oʻz manfaatini shikoyat yoʻli bilan 
himoya qila olmaydi [4]. Holbuki, Oʻzbekiston 
Respublikasi Konstitutsiyasining 55-mod-
dasida har bir shaxsga oʻz huquqlari va 
erkinliklarini sud orqali himoya qilish, davlat 

organlarining qarorlari ustidan shikoyat 
qilish huquqi kafolatlangan [1]. Taʼkidlash 
kerakki, ushbu norma ham demokratik, 
inson manfaatlari koʻzlangan qoidalardan 
biridir [5]. Shuningdek, Fuqarolik protsessual 
qonunchiligida belgilangan ayrim tamoyillar 
ham buzilmoqda [2]. Vaholanki, Fuqarolik 
protsessual huquqi amaliy jihatdan fuqarolik 
sud ishlarini yuritish jarayonida vujudga 
keladigan va qoʻllanadigan protsessual ha-
rakatlarni oʻrganadi, shu orqali amaliyotdagi 
muammolarni aniqlab, ularga har tomonlama 
asoslangan yechim beradi [1].

Mazkur muammo yuzasidan Oʻzbekiston 
Respublikasi Oliy Sudiga yuborilgan rasmiy 
murojaatda FPKning 122-moddasi birinchi 
qismi 9-bandiga asoslangan holda chiqarilgan 
sud ajrimiga nisbatan xususiy shikoyat kiri-
tish imkoniyati mavjud yoki mavjud emasligi, 
mavjud boʻlmagan taqdirda bunday ajrimdagi 
huquqiy noaniqlik yoki notoʻgʻri qoʻllangan 
qarorlarni qay tartibda bartaraf etish mum-
kinligi haqida tushuntirish soʻralgan. Oliy 
Sud mazkur murojaatni koʻrib chiqib, rasmiy 
javobida quyidagilarni bayon qilgan:

“mazkur ajrim ustidan xususiy shikoyat 
yoki protest keltirish qonun bilan nazarda 
tutilmagan;

FPKning 272-moddasi 3-qismiga koʻra, aj-
rimda faqat yozuvdagi xatolar yoki aniq arif-
metik xatolar mavjud boʻlsa, u holda FPKning 
261-moddasi asosida tuzatish kiritilishi mum-
kinligi koʻrsatib oʻtilgan”.

Tadqiqot natijalari tahlili
Shunday qilib, sud amaliyotida mazkur 

modda bilan ariza koʻrmasdan qoldirilgan 
holatlarda javobgar protsessual huquqiy 
himoyadan mahrum boʻlmoqda. Sudning 
ushbu ajrimi daʼvogar tashabbusi bilan sud 
muhokamasining tugatilishiga sabab boʻladi, 
yaʼni kiritilgan bir ariza boʻyicha qoʻzgʻatilgan 
fuqarolik ishi tugallanadi. Toʻgʻri, daʼvogar 
bunday vaziyatda yangi daʼvo bilan sudga 
murojaat qilishi mumkin, biroq u holda 
yangi bir ish qoʻzgʻatiladi va u alohida fuqa-
rolik ishi hisoblanadi. Avvalgi qoʻzgʻatilgan 

va koʻrmasdan qoldirilgan ish boʻyicha esa 
javobgar zimmasida majburiyat paydo boʻlib 
qolmoqda va u bundan norozi. Eng muhim 
jihati shundaki, bu ajrim ustidan yuqori 
instansiyaga murojaat qilish imkoni qonun 
bilan cheklangan. Ajrimning davlat bojini ja-
vobgarga yuklash haqidagi qismi texnik xato 
emaski, FPKning 272-moddasi bilan bartaraf 
qilish mumkin boʻlsa! 

Oliy Sud tomonidan berilgan mazkur ras-
miy javob ushbu holatga qonun doirasidagi 
izoh boʻlib xizmat qilgan, ammo u amalda 
muammoning hal qilinishiga xizmat qilmaydi. 
Negaki shikoyat yoʻli bilan sud ajrimining qo-
nuniyligi va asosliligini baholash imkoniyati 
yoʻqligi – fuqarolarning sud muhofazasiga 
boʻlgan konstitutsiyaviy huquqini amalda 
cheklamoqda.

Shu boisdan ushbu norma va unga 
asoslangan sud qarorlari, xususan, FPKning 
123-moddasini qayta koʻrib chiqish va 
122-moddada sanab oʻtilgan barcha asoslar 
boʻyicha chiqarilgan ajrimlar ustidan xususiy 
shikoyat kiritish huquqini belgilash lozim, 
deb hisoblaymiz. Bu esa huquqiy aniqlikni, 
protsessual tenglikni va sudning ariza taqdi-
rini hal qiluvchi hujjati ustidan shikoyat qila 
olish imkoniyatini taʼminlaydi. 

Qonunchilikda daʼvoni (yoki arizani) 
koʻrmasdan qoldirish institutining mazmu-
nan oʻxshash holatlari boshqa protsessual 
qonunlarda yanada erkinroq yondashuv 
asosida tartibga solingani kuzatiladi. Jumla-
dan, Oʻzbekiston Respublikasining Iqtisodiy 
protsessual kodeksi (IPK)ning 108-moddasi 
toʻrtinchi qismiga koʻra, daʼvoni koʻrmasdan 
qoldirish toʻgʻrisidagi ajrim ustidan xususiy 
shikoyat kiritilishi mumkin. Xuddi shun-
day tartib Oʻzbekiston Respublikasining 
Maʼmuriy sud ishlarini yuritish toʻgʻrisidagi 
kodeksi (MSIYtK) 106-moddasi toʻrtinchi qis-
mida ham nazarda tutilgan boʻlib, fuqarolarga 
sudning arizani koʻrmasdan qoldirish haqida-
gi ajrimidan shikoyat bildirish imkoniyati ya-
ratilgan. Alohida bandlar boʻyicha istisnolar 
mavjud emas. 

Bundan tashqari, xorijiy tajribaga muroja-
at qilsak, Qozogʻiston Respublikasi Fuqarolik 
protsessual kodeksining 280-moddasida ham 
arizani koʻrmasdan qoldirishga oid ajrim 
ustidan shikoyat qilish huquqi aniq ifoda-
langan [6]. Xuddi shuningdek, Belarus Res-
publikasi Fuqarolik protsessual kodeksining 
167-moddasida ham sudning ish yuritishni 
toʻxtatish, tugatish yoki arizani koʻrmasdan 
qoldirish haqidagi ajrimi ustidan xususiy shi-
koyat yoki xususiy protest berish huquqi na-
zarda tutilgan [7]. Bu esa umumiy yondashuv 
sifatida protsessual huquqlarning tengligi va 
sud qarorlari ustidan yuqori instansiyaviy 
nazorat mexanizmlarining kafolatlanishini 
bildiradi.

Demak, yuqoridagi kodekslarda sudning 
daʼvoni koʻrmasdan qoldirish haqidagi ajrim-
lari ustidan xususiy shikoyat kiritish imkoni-
yati taqdim etilishi – fuqarolarning sud orqali 
samarali huquqiy himoyani taʼminlash, shu-
ningdek, adolatli sud muhokamasi prinsipi 
bilan uzviy bogʻliqdir. Shu nuqtayi nazardan 
qaralganda Oʻzbekiston Respublikasi Fuqa-
rolik protsessual kodeksining 123-moddasi-
da [3] mavjud cheklovning saqlanib qolishi 
ushbu tamoyillarga zid holat sifatida bahola-
nishi mumkin.

Xulosalar
Yuqoridagilardan kelib chiqib, FPKning 

123-moddasini ushbu norma bilan toʻldirish 
maqsadga muvo�iqdir:

“Daʼvo arizasini koʻrmasdan qoldirish 
toʻgʻrisidagi ajrim ustidan xususiy shikoyat 
berilishi (protest keltirilishi) mumkin”. 

Yoki hech boʻlmasa, davlat bojini undirish 
yoki qaytarmaslik bilan bogʻliq oqibat-
larni yuzaga keltiruvchi asoslar boʻyicha 
koʻrmasdan qoldirish haqidagi ajrimlar 
ustidan shikoyat qilish huquqi taʼminlanishi 
zarur. Bu oʻzgarish fuqarolarning sud hi-
moyasini yanada toʻliq kafolatlaydi, sud 
jarayonida yuzaga kelgan xatolarni yuqori 
instansiyalarda qayta koʻrib chiqish imkonini 
yaratadi hamda protsessual tenglik va adolat 
tamoyillarining taʼminlanishiga xizmat qiladi.

Ayni paytda mavjud qonunchilikda 
bunday muhim masalada noaniqliklar va 
cheklovlar mavjud boʻlib, ular fuqarolarning 
sudga boʻlgan ishonchini pasaytiradi. Shu bois 
sud qarorlari ustidan shikoyat qilish huquqini 
umumiy asosda joriy etish bugungi kunda olib 
borilayotgan huquqiy islohotlar ruhiga toʻla 
mos keladi hamda fuqarolarning oʻz huquq-
larini samarali himoya qilishini taʼminlaydi. 
Xususan, qonunchilikda sud qarorlarini nazo-
rat qilish mexanizmlarini takomillashtirish va 
ularni yanada ochiqroq qilish orqali fuqaro-
larning huquqiy kafolatlari mustahkamlanadi 
hamda sud tizimining samaradorligi oshadi. 
Shu yoʻl bilan nafaqat sud jarayonlari adolat-
liligi taʼminlanadi, balki fuqarolarning sudga 
boʻlgan ishonchi va davlat organlariga nisba-
tan ijobiy munosabati ham kuchayadi.

